Гутарка ў нас з вамi пойдзе пра сапраўдную жывую легенду беларускага року, якая ўяўляе сабой ня проста гурт, а краiну са сваiмi грамадзянамi, сымболiкай i ўрадам у складзе мiнiстра працы i абароны Лявона Вольскага (cьпеў, гiтара), мiнiстра прапаганды, а таксам лёгкай i сярэдняй прамысловасьцi Пiта Паўлава (лiдэр-гiтара), мiнiстра па барацьбе з карупцыяй i хабарнiцтвам Юрася Ляўкова (бас-гiтара) i мiнiстра турызму i адпачынку Алега "Алезiса" Дземiдовiча (бубны). Краiна гэта - Nezaleznaja Respublika Mroja, цi, проста кажучы, N.R.M.

У 1994 годзе беларускiя каманды пацягнула граць сольныя 2-гадзiнныя канцэрты. Пачала гэтую завядзёнку "Крама", балазе на той час у Менску была сталая рок-пляцоўка - Альтэрнатыўны тэатар, з адмiнiстрацыяй якога заўжды можна было дамовiцца наконт правядзеньня любой акцыi. Пасьля "Крамы" вялiкi сольнiк адыграла "Новае неба", якое на той час ня мела гэткага, як зараз, жорсткага гiтарнага гучаньня, i ў якiм працавалi шмат музыкаў зь цяперашняе N.R.M. 

I вось у гэты момант на нашай сцэне (то бок, у нашым апавяданьнi) ўзьнiкае калiсьцi папулярная каманда "Мроя". Насамрэч, пiк папулярнасьцi "Мроi" прыпаў на 88-90 гады. У 94 гэта былi, так бы мовiць, "рэшткi былое велiчы". Праз пастаянныя з 89-га году зьмены гiтарыстаў каманда дайшла да банальнага хард-року. Менавiта у гэты час у "Мроi" зьявiўся новы гiтарыст - Пiт Паўлаў. Вось як ён узгадваў гэтыя падзеi: "I вось я прыйшоў на першую рэпетыцыю "Мроi". Праз месяц адбыўся наш першы канцэрт, 7 лiстапада, "Рок супраць рэвалюцый". Пасьля першага канцэрту гурт павольна пакацiўся да развалу, з-за мяне. Справа ў тым, што я абсалютна не ўрубiўся ў сiтуацыю i пачаў гнуць сваю музычную лiнiю, якая была яшчэ не грунтовая." I самае галоўнае, што зьнiкла йдэя ўсяго гэтага працэсу, ня кажучы ўжо пра iдэалёгiю гурту. Усё ператварылася ў сачыненьне музыкi й складаньне тэксту, якi б гэтай музыцы адпавядаў (не перашкаджаў). Такая вось зрабiлася "Мроя".

Як бы там нi было, але векапомны канцэрт "Мроi" ў Альтэрнатыўным адбыўся. Дарэчы, ён быў прымеркаваны да 10-годдзя першага буйнога "мроеўскага" канцэрту (гэта было ў 84-м годзе на Сьвяце выяўленчага мастацтва ў Траецкiм. Дарэчы, той канцэрт таксама паставiў кропку на "мроеўскай" музычнай дзейнасьцi, бо цераз пару месяцаў тры з музыкаў пашыбавалi ў войска, таму на два гады яны з музыкай разьвiталiся, а потым шчэ прыкладна столькi ж апрытомневалi пасьля "тягот и лишений воинской службы"). Але вернемся да 94-га. "Мроя" зграла вялiкi дзьвюхгадзiнны сольнiк пры поўнай залi й вельмi добрай публiцы. Але гэта не ўратавала каманду ад гiбеньня. Наадварот, сольнiк, нiбыта, стаўся тлустай годнай кропкай у канцы шляху каманды. Быў яшчэ потым "Рок па вакацыях" у верасьнi, але, калi Лявон паглядзеў вiдэа з гэтага канцэрту, дык яму наогул не захацелася нiчога. Яго ўсё не задавальняла: клявiшы, да якiх ён прывязаны, ненатуральна гераiчныя рухi музыкантаў... Лiшне казаць, што гэта было досыць суб'ектыўна. Мажлiва, камусьцi гэта ўсё й добра заходзiла, але асабiста Лявон па рэакцыi публiкi гэтага не заўважыў.

Як Вольскi  разумеў, з Алезiсам адбывалiся сыходныя расклады. Ва ўсякiм выпадку, ягонае выкананьне на той час было абыякавым. Было вiдаць, што тое, што даводзiцца граць, яго ня вельмi цiкавiць i хвалюе. I вось аднаго разу пасьля чарговае рэпэтыцыi некаторая частка каманды склiкала сход, на якiм пачала абмеркаваньне прафэсыйных якасьцяў музыкаў "Мроi". У прынцыпе, найбольш усё гэта датычыла Алезiса. Яны казалi, што музыкант мусiць расьцi, а калi ён не расьце, значыццца, ня хоча расьцi, значыцца, i каманда вымушаная не расьцi, значыцца, зь iм варта разьвiтацца дзеля росту каманды. Зрэшты, гэта быў, папросту, пошук вiнаватых у справе рэанiмаваньня гурту, якi позна было рэанiмаваць.

На гэтым сходзе Лявон не выказаў нiякiх канкрэтных меркаваньняў. На наступны дзень патэлефанаў Пiту й сказаў яму, што рэпэтыцыi i дзейнасьць "Мроi" прыпыняюцца на няпэўны тэрмiн, бо, маўляў, яму трэба падумаць i што у гэткiм становiшчы, як усё ёсьць, музыка згубiла дзеля яго цiкавасьць. Тое ж ён сказаў Юрасю. Амаль штодня Лявон з Алезiсам сустракалiся ў буфэце фiлярмонii альбо папросту на вулiцы й працавалi над канцэпцыяй будучае каманды. Неўзабаве былi напiсаныя тэксты й музыка некалькiх песень. Гэта былi "Дарога", "Нацыя", "Дзе тое слова", "Бацька". Падзеi хутка разьвiвалiся. Цераз пару тыдняў хлопцы пачалi рэпэтаваць новую праграму: Лявон, Алезiс ды Юрась, якi глядзеў на ўвесь гэты працэс даволi скэптычна. Потым зноўку зьявiўся Пiт, што глядзеў на распад "Мроi", як на манеўр удзельнiкаў гурта, каб пазбавiцца ад яго i зноў сабрацца ўжо без Пiта, але ён пераглядзеў свае музычныя пазiцыi i , як казаў Вольскi, "раптам зрабiўся тэарэтыкам i практыкам экспэрымэнту, але паралельна ўпiкаў мне, што я развалiў выдатную каманду й не хачу граць старыя заслужаныя песьнi."

Пасьля доўгiх спрэчак зьявiўся назоў N.R.M. Некаторыя ўдзельнiкi сьцьвярджалi, што мяняць назоў - гэта iдэатызм i поўны гамон, бо новага назову нiхто ня ведае й атрымлiваецца, што музыкi пачынаюць справу з самага пачатку. Але асабiста на Лявона назоў "Мроя" папросту цiснуў. Цiснуў акрэсьленым стылем, цiснуў сваiм аўтарытэтам ды пахам застою.

З узьнiкненьнем N.R.M. у гурта зьявiлася iдэалёгiя - тое, што неабходна для любой альтэрнатыўнай каманды, тое, што "Мроя" страцiла, недзе, у 90-м годзе.

I вось гурт узьяднаўся пад новай назвай i цалкам зьмянiў свае музычныя арыентыры. Музыкi пачалi рэпетыраваць, зноў жа гледзячы падазрона адзiн на аднаго. I вось тады адбылася першая "Рок-каранацыя", дзе N.R.M. удзельнiчала ў якасьцi гасьцей. А праз год яна атрымала Рок-карону за лепшыя тэксты. 

Да гурта пад'яднаўся даволi вядомы менскi гiтарыст Саша "Малодшы" Дудар. Зрэшты, ён быў з N.R.M. нядоўга, бо гэта ня той чалавек, якi жадае сур'ёзнае працы ў канкрэтна ўзятым праекце, а проста яму прыемна патусавацца, пазнаёмiцца зь цiкавымi людзьмi. Пасьля сыходу Сашы Лявон вырашыў граць на гiтары (пад агульны сьмех усiх прысутных, а дагэтуль ён граў на клявiшах). Сытуацыя ўскладнялася тым, што Саша зьнiк за два днi да канцэрту (у тым жа Альтэрнатыўным). Вольскi памятае, што на канцэрце пачуваўся нiякавата - давялося увесь канцэрт фрагмэнтарна граць на гiтары безь нiякае практыкi. Неўзабаве, дзякуючы ўпартым рэпэтыцыям, ён навучыўся роўна граць падкладачныя партыi, чым займацца й дагэтуль.

Да N.R.M. на рэпэтыцыi часта заходзiў Слава Корань. Ён адзiны застаўся з былога ULIS'у. Астатнiя пайшлi - хто ў "Краму", хто ў бiзнэс.

Слава прыдумаў даволi цiкавы праект. Ён палягаў на стварэньнi ўласнае студыi. Натуральна, непрафэсыйнае, для дэмазапiсаў, але ўсё ж студыi. Дзеля рэалiзацыi гэтага праекту трэба былi яшчэ некалькi камандаў. Падпiсалiся N.R.M. i "Новае неба". I празь некаторы час, як ня дзiўна, абсталяваньне для студыi было атрыманае. Слава знайшоў памяшканьне. Гэта быў даволi вялiкi пакой на апошнiм паверсе у гатэлi "Агат". Самым нязручным у гэтым памяшканьнi было тое, шта рэпэтаваць можна было толькi зь 5 да 7 вечара. Гэтага патрабавала адмiнiстрацыя. Але запiсвацца можна было ў любы час, бо гэта не такi гучны працэс, як рэпэтыцыя. I N.R.M.-аўцы запiсалi свой першы альбом LaLaLaLa. Запiс атрымаўся ня вельмi якасны, Слава яшчэ толькi адаптоiваўся да студыйнае апаратуры (цi яна адаптоўвалася да яго?). Але што зроблена, то зроблена. Альбом быў запiсаны i выйшаў на касэтах.

Меней чымсьцi праз год гурт запiсаў альбом Одзiрыдзiдзiна. Гэтая праца атрымалася iншага кшталту. Нейкiм невядомым чынам, як гэта заўжды й здараецца, Слава знайшоў нейкi адмысловы для гэтага альбому гук. Нельга сказаць, што запiс вельмi якасны, але на Одзiрыдзiдзiне атрымаўся нейкi востры нэрвовы саўнд, якi цяжка паўтарыць. I на  "Каранацыi'96" NRM атрымалi прыз за "Песьню году" дзякуючы ўласнай прынцыповасьцi й шчырасьцi гледачоў, якiя на "гура" прынялi раптоўную замену прапанаванай спачатку бяскрыўднай "Мела мамка тры сыночкi" на сапраўдны хiт - "Партызанскую". Дэ факта N.R.M. ужо тады была гуртом году, бо стварыла больш, чым музычную падзею... 

Але ж ня трэба забываць, што N.R.M.-- гэта ня просты гурт, а краiна, а калi ёсьць рэспублiка, то хутка цi позна знойдуцца й грамадзяне. I такiм чынам усе грамадзяне Nezaleznaj Respubliki Mroji аб'ядналiся ў свой клюб, першы зьезд якога быў праведзены 7 лiстапада 1997 года ў лесе. Але не, нiякiх "кастрычнiцкiх" настрояў, усё па-N.R.M.-аўску. Пачалi з подпiсу Пастановы, працягвалi пiкнiком на славу Пiта Паўлава (у яго як раз быў дзень нараджэння) i скончылi народнай мроеўскай гульнёй "у партызанаў", у якой, дарэчы, перамаглi "немцы". Вось якую Пастанову прыняў Першы зьезд Клюбу:

1.
З 07.11.1997 Клюб грамадзян N.R.M. лiчыць адчыненым.

2.
Урадам рэспублiкi прыймаецца гурт N.R.M. безапеляцыйна.

3.
Прыняць iснуючыя N.R.M.-аўскiя дзяржаўныя атрыбуты Герб i Сьцяг. Гiмн         напiсаць.

4.
Формай дзяржаўнага кiравання прыняць ваенiзаваную дэмакратыю.

5.
На месцы подпiсу сапраўднай Пастановы закладзена каменне, на месцы якога калi-небудзь будзе пастаўлены помнiк, прысьвечаны гэтай падзеi.

6.
Вып'ем за гэта.

"Рок-каранацыя'97", што адбылася ў кiнатэатры "Масква", прынесла N.R.M. галоўную ўзнагароду-"Рок-карону". За яе фактычна змагалiся два гурты: N.R.M. i Нейра Дзюбель. На прэс-канферэнцыi, што адбылася пасля цырымонii, лiдэр гурта Лявон Вольскi сказаў, што карону яго гурт атрымаў заслужана, хоць i нечакана. "Тры гады мы крочылi да гэтага посьпеху,-кажа Вольскi,-менавiта ад таго дня, калi калi была адноўлена "Мроя", цяперашняя N.R.M., i сённяшнi посьпех кажа аб тым, што мы проста добра папрацавалi".

Наконт таго, што N.R.M. атрымалi Рок-карону так выказаўся Алег Клiмаў з "Музыкальнай Газеты": "Каманда Вольскага гэтак доўга й упарта крочыла да рок-кароны, што толькi адным гэтым яе заслужыла."

Аднак апасьля Рок-каранацыi жыццё хлопцаў анiяк не зьмянiлася. Напрыклад, на наступны дзень пасьля цырымонii ў iнтэрв'ю Пiт выказаўся на гэты конт так:"Я прачнуўся i  падумаў:"А што гэта нiхто не тэлефануе, не вiншуе i наогул нiчога асаблiвага не адбываецца?"I пасьля гэтага сказаў жонцы гiстарычную фразу:"Трэба ўсiх абтэлефанаваць i папрасiць, каб даслалi грошай."

Але што б там не казалi, а пра N.R.M. ужо ходзяць i байкi, i легенды. Самi выканаўцы адзначылi, што iх гурт-гэта "мiфiчна-рэальнае", "рэальна-мiфiчнае" i "навукова-фантастычнае" ўтварэнне. Яшчэ з часоў  "Мроi" пра N.R.M.-аўцаў ходзяць чуткi, што падчас iх канцэртаў што-небудзь ды здарыцца. Так, напрыклад, калi яны сталi пераможцамi фестываля " Тры колеры" ды гралi ва Уруччы ў адным канцэрце з  ДДТ, дык усё лiтаральна развалiлася на сцэне…

23 студзеня 1999 году ў Менску адбылася прэзэнтацыя альбому Пашпарт грамадзянiна N.R.M.. Па словах сьведкаў, заля Палаца Прафсаюзаў не змагла зьмясьцiць усiх жадаючых. 

30 студзеня 1999 году ў канцэртнай залi "Менск" прайшла "Рок-каранацыя-98". N.R.M. быў адзначаны ажно чатырма прызамi, сярод якiх мы вызначым: прызнаньне музыкам году гiтарыста гурта Пiта Паўлава, а таксама прыз глядацкiх сiмпатыяў, якiм N.R.M. быў узнагажоджаны пасьля выкананьня песьнi Паветраны шар, ды ў увогуле за тое, што яны добрыя хлопцы. 

Варта адзначыць, што N.R.M. удзельнiчала ў супольных праектах "Песьнярок", "Народны Альбом". Мiхал Анемпадыстаў i Лявон Вольскi напiсалi п'есу Narodny Albom. Як вы здагадалiся, ў аснову п'есы пакладзены супольны музычны праект "Народны Альбом".

Часткова п'еса надрукаваная у нумары газэты "Наша Нiва". Цалкам п'еса зьявiлася ў часопiсе "ARCHE".

Новы альбом. Напрыканцы лютага 1999 года нарэшце выйшаў новы падвойны альбом N.R.M. Акустычныя канцэрты канца ХХ стагоддзя. У альбом увайшлi 29 песень з ранейшых альбомаў, якiя запiсаныя ў акустычным варыянце на канцэртах у Палацы культуры прафсаюзаў i Палацы культуры iмя Дзяржанскага.

А ў лiстападзе у адным з менскiх начных клюбаў быў зьняты клiп на новую песьню N.R.M. "Чыстая, сьветлая". Людзi, што прысутнiчалi на здымках клiпа, цi бачылi працоўны матэр'ял, каментаруюць гэта вiдовiшча адным словам - "скандальна". Цягам клiпу хлопцы з N.R.M. пераапранаюцца са скуранога байкерскага прыкiду у, выбачайце, жаночую адзежу. Нашая крынiца iнфармацыi, што папрасiла не называць яго iмя, патлумачыла iдэю клiпа такiм чынам: "Трэба ж давесьцi людзям, што Беларусь гэта, усе ж такi не Азiя, а Эўропа, дзе нармалева ставяцца да такога кшталту эскападаў, i ня лiчаць гэта дурасьцю". "Ну i як вы адчувалi сябе у жаночым адзеньнi?", - спыталася хлопаў карэспандэнтка Радыё Рацыя. "Адчуваш сябе сапраўдным беларусам" - адказаў Юрась. "Да гэтага ня ведаў, што у мяне чацьверты памер калготак", - адгукнуўся Алезiс. Наогул, iдэя клiпу прыйшла ў галаву адначасова ўсiм, але ўсе ў гэты час былi ў розных месцах: хто-у туалеце, хто ў цягнiку ехаў... Песьня атрымалася крыху папсовая-i па тэксце, i па музыцы. I захацелася, каб у вiдэаварыянце гэта папсаватасьць была чым-небудзь iншым ураўнаважана. Сярод людзей, блiзкiх да N.R.M., музыкi ўяўляюцца нейкiмi барацьбiтамi, што на мiтынгi ходзяць, i хлопцам проста хацелася разбурыць гэты стэрэатып... 

25 сьнежня у буцiку "Kamila" адбылася шырокая прэзэнтацыя Каляднага праекту "Сьвяты вечар 2000", i дзе N.R.M. прыймала непасрэдны ўдзел. Пачаўшыся дзесьцi а сёмае гадзiне вечара, канцэрт скончыўся блiзу пятае, а па сьведчаньнi некаторых удзельнiкаў, нават а шостай гадзiне ранiцы. Занадта шмат было жадаючых выступiць i сьпець колькi дзясяткаў сваiх песень. Незадаволеных такiм "марафонам" людзей знайсьцi не ўдалося.

26 сьнежня у канцэртовай залi Менск праграма "Акалада" БТ уручала беларускiм гуртам прызы за лепшыя вiдэаклiпы. Сярод намiнантаў апынулiся KRIWI, ЛЯПИС ТРУБЕЦКОЙ, НЕЙРО ДЮБЕЛЬ i, безумоўна, N.R.M. Гурт атрымаў прыз глядацкiх сымпатыяў за клiп на песьню "Паветраны шар". Пераможца у гэтае намiнацыi быў вызначаны апытаньнем, якое праводзiла "Музыкальная газета".

Не дачакаўшыся выхаду новага альбому N.R.M. выпусьцiў сiнгл "Самотнiк", у якi увайшлi тры песьнi з будучага альбому - "Тры чарапахi", "Чыстая, сьветлая" i "Мая мэнтальнасьць:". Улiчваючы, што выпуск сiнглаў - зьява для Беларусi адсалютна нетыповая, i амаль нiхто ў нашае краiне ня ведае, што ж з гэтым рабiць, сiнгл быў выпушчаны мiнiмальным накладам - каля 30 экзэмпляраў.

У пачатку 2000 года N.R.M. паўдзельнiчаў у Рок-каранацыi'99 i атрымаў прыз "Песьня году" за "Паветраны шар". Акрамя таго, "Падзеяй году" быз прызнаны праект "Сьвяты вечар 2000", у якiм N.R.M. браў самы непасрэдны ўдзел. 

15 сакавiка 2000 года N.R.M. граў канцэрт на плошчы Бангалор. Адбылося гэта пасьля заканчэньня Маршу Свабоды. Па словах хлопцаў, такога канцэрту у iх гiсторыi яшчэ не было. Дзьмуў вецер, iшоў то сьнег, то дождж, i некаторыя сьведкi нават сьцвярджаюць, што тэмпература была мiнусавая. Па нашых зьвестках, Лявон Вольскi нават застудзiў вуха - якраз тое самае, у якое дзьмуў вецер. Паслухаць канцэрт засталiся некалькi тысячаў удзельнiкаў Маршу Свабоды - у асноўным моладзь. У сувязi з гэтым, ваш карэспандэнт прапануе узнагародзiць гурт медалямi "За прадухiленьне масавых хваляваньняў" - бо невядома што б рабiла тая моладзь, калi б канцэрту не было. 

19 сьнежня ў К/З "Менск" адбылася прэзэнтацыя супольнага праекту"Я нарадзiўся тут" ў якiм прымалi ўдзел KRIWI (рок-карона'99), N.R.M. (рок-карона'1997), а таксама Аляксандар Памідораў, Жэня Любец і Валерыя Валадзько (Сьвяты Вечар'2000), Сяргей Ахрамовіч (Народны Альбом), Аркадзь Белякоў (Палац) ды іншыя. 

2000 год быў адзначаны выхадам новага альбому пад назвай "Try carapachi", што кардынальна зьмянiлi адносiны да лiрыкi N.R.M.: у альбоме атсутнiчаюць так званыя тэксты "з палiтычным падтэкстам". Аказалася: пра тое,што набалела, можна казаць прыгожа, даступна i па-еўрапейску. Чэшскiя ўплывы распаўсюдзiлiся ня толькi на беларускую лацiнку: улюбёны пiсьменнiк Лявона Вольскага-Мiлан Кундэра-мiжволi стаў крэатарам новай N.R.M.-аўскай парадыгмы: мастацтва як жарт ("Мы жывем ня кепска","Дзед Мароз","Катлет-матлет"), невыносная лёгкасьць быцця ("Катуй-ратуй", "Дастала") i няўжо ня правы аўтар, калi кажа, што рэальнасьць навокал залежыць ад нас настолькi, насколькi рэальнай мы яе зрабiлi.

2001.ПАЧАТАК ВЫБАРАЎ ПРЭЗЫДЭНТА N.R.M.

Так, Рэспубліка пажадала стаць прэзыдэнцкай. Цяпер з гэтым нічога ня зробіш. Міністры палічылі, што нехта зь іх мусіць стаць чалавекам, які будзе змагацца з фэадальнай расхістанасьцю Рэспублікі. Шляхам палацавых інтрыгаў, былі вылучаныя чатыры кандыдатуры: Алезіс, Лявон, Піт ды Юрась. На канцэрце кожны з іх прадэкляраваў сваю перадвыбарчую плятформу. Калі хто ня чуў, скажам, што ўсе выступы можна ахарактарызаваць як поўны брэд. Таму грамадзянам N.R.M. прыйдзецца абіраць сэрцам. 

26 студзеня ў к/з "Мiнск" адбылася Рок-каранацыя 2000. Львiную частку "каронак" сабралi тыя, хто i павiнен быў сабраць-гурт N.R.M., безумоўны лiдэр беларускага року 2000 (дый наогул): "Тэксты", "Клiп"("Чыстая, сьветлая"), "Музыка"(фронтмэн каманды Лявон Вольскi), "Альбом"("Try carapachi"), "Песьня" ("Тры чарапахi"). Галоўная ўзнагарода дасталася, канешна ж, iм жа-"Гурт году". НIЯКIХ ПРЭТЭНЗIЙ ПА ПРЫЗАХ. УПЕРШЫНЮ!!! Здалося, толькi, што "энэрэмшчыкi" з кожнай новай перамогай адчувалi сябе больш вiнаватымi перад тымi, каго яны перамаглi. Глупства! ЗА-СЛУ-ЖЫ-ЛI!!! А хiп-хоп пакiньце гуртам сучасным… 

2 сакавіка Лявон Вольскі патрапіў у аўтааварыю, калі ехаў у аэрапорт "Мінск-2". Машына, ў якой былі Лявон, Аляксандар Памідораў ды кіроўца, на вялікай хуткасьці не утрымалася на слізкай шашы і ўрэзалася ў бардзюр бяспекі. Машына (чужая, між іньшым) моцна пашкоджаная. Хлопцы жывыя, хоць і крышку напужаныя. Нават пасьпелі на самалёт і адляцелі ў Познань.

20-21 лiпеня, як i ў папярэднiя гады, N.R.M. разам з такiмi гуртамi як Palac, Krama, Rima, Pidzama Porno удзельнiчала ў якасьцi гасьцей ў фестывалi беларускай рок-музыкi "Басовiшча" ў польскiм Гарадку, што на Беластокшчыне.

Аднак дрэнна скончылася Басовішча. У беластоцкі шпіталь патрапіў Алезіс. 

Адбылося гэта адразу пасьля канцэрту N.R.M., які закрываў Басовішча. Алезіс пешкі пайшоў у гатэль. Па дарозе адбылася сутычка з нейкімі пьянымі, пад час якой Алезіса    ўдарылi па галаве касьцетам. На шчасьце побач апынуўся Піт Паўлаў, які адразу адвёз Алезіса ў беластоцкі шпіталь. Там паставілі дыягназ - траўма галавы й ператрус мозгу. 

Алезіс да пэўнага часу знаходзіўся ў шпіталі. Ў Польшчы застаўся і Лявон Вольскі праз якога можна было атрымліваць інфармацыю адносна здароўя Алезіса. 

Па словах Піта Паўлава, які вярнуўся ў Менск, стан Алезіса нармалізаваўся. 25 лiпеня Алезіс выпісаны са шпіталю ў Беластоку і вярнуўся ў Менск. 

Першапачатковы дыягназ аб ператрусе мозгу на шчасьце не падцьвердзіўся. Потым Алезіс мусіў наведаць добрых беларускіх урачоў, якія знялi яму швы з галавы, і адразу пасьля гэтага ён рушыў на плошчу Бангалор, дзе N.R.M. узяў удзел у канцэрце "Дом наш Беларусь". Удзельнічалi таксама Ulis, Zet, Крама, Зьніч ды іньшыя. 

Увосень нарэшце былi падведзены вынiкi выбараў у прэзiдэнты N.R.M. Кожны грамадзянін мог у рэчышчы дэмакратыі, свабоды і роўнасьці аддаць свой голас за аднаго зь міністраў N.R.M. Вынікі галасаваньня: кожны міністр набраў аднолькавую колькасьць - па 896, 5 галасоў. Падчас выбараў зафіксавана два парушэньні. Віншуем міністраў з элегантнай і пераканаўчай перамогай!

Пачаўся 2002 год. Паціху, паціху рухаецца праца з новым альбомам. Ён будзе запісвацца ў два прыёмы. Міністар прапаганды паведамляе, што запіс шасьці песень адбудзецца на студыі ў Менску. Астатнія восем (?) - як толькі будуць гатовыя. 

Акрамя таго міністры знаходзяць час на новыя ўласныя праекты. 

Вось напрыклад: Піт ды Алезіс хуткім часам прэзэнтуюць новы праект - гурт "Гарадскія". Ўжо гатовы сінгл "Сіні апэльсін" з чатырма песьнямі. Пакуль толькі на CDR, але якасьць гарантуецца. Вольскі таксама не сядзіць без працы. Ён збольшага прападаў у Польшчы, дзе разам з некаторымі музыкамі былой Hasta La Filsta ды польскага гурта Proletariat запісваў супольны музычны праект застольны альбом "Крамбамбуля".Альбом запісваўся ў сьнежні-студзені. Гэтак жа выйшаў дыск TRIBUTE Depeche Mode з удзелам N.R.M.. Хлопцы  падрыхтавалі сваю вэрсію "Personal Jesus" з альбому "Violator" 1990-га году. Зразумела, па-беларуску, і, зразумела ва "ўласным і незвычайным"(Вольскi) прачытаньні.

23 САКАВІКА ў Менску, ў Тэатры Эстрады ладзіўся "фестываль артыстычных дзівацтваў" "Сіні перац". Тое вызначэньне фестывалю дадзена самім арганізатарам Леанідам Нарушэвічам, ён жа "Князь Мышкін". У фесце браў ўдзел Піт Паўлаў са сваім чарговым новым праектам. З прычыны прыроднае сціпласьці Піта праект мае назоў Pete Paff [Піт Пафф]. Уяўляе з сябе фолькавую акустыку. Другі удзельнік праекту - Андрэй Сапаненка са сваім турэцкім бубнам - дарбукай. Магчыма з часам "Pete Paff" арганічна ўвальецца ў "Крыві", але Піт ня выключае і яго далейшае самастойнай існаваньне.

19-20 ліпеня N.R.M. зноў прыймала ўдзел у Басовішча 2002 разам i Zet (BY, Менск),Neuro Dubel (BY, Менск), Аляксандр Памідораў (BY, Менск), Палац (BY),Імпэт (BY),Крама (BY),Rima (PL), Уліс (BY),0-85 (PL), Armia (PL).

А 26 верасьня адбылася ВОСЕНЬ ПОЛЬСКАЙ КУЛЬТУРЫ. Удзел прымалi:T.Love,Pidzama Porno,Orkiestra Na Zdrowie(усе Польшча)

N.R.M. ў міжнародным канцэрце "Тры палякі, грузін і сабакі." Iмпрэза адбылася ў Парке-клюбе "Мінск "

24 лістапада ў ДК "Сукно" пры падтрымцы БМАgroup прайшоў канцэрт ў акустычным варыянце. На ім акрамя старых песень прысутнічалi і новыя, з запiсанага ўжо альбому "Дом культуры", толькі пераробленныя на акустычны лад. Канцэрт быў насычаны неспадзяванкамі - нечаканымі аранжаваньнямі й запрошанымі акустычнымі музыкамі! I вось пасярод канцэрту прыйшоў час менавiта той падзеi, якая i адрознiвае, у асноўным, акустычны канцэрт ад усялякага iншага - час непасрэднага наблiжэння публiкi да музыкаў праз кавалачкi паперак з пытаннямi.

Вось тут i пачалося самае забаўнае... Дарэчы, усе пытаннi вобразна можна

падзялiць на некалькi частак - тыя, што датычуцца творчай дзейнасцi, 

тыя, што закранулi знешнi выгляд (шматлiкiя папраканнi Лявона i тым 

больш Пiта за тое, што пазбавiлiся ад доўгiх валасоў), пытаннi-вiншаваннi прысутных (што надавалi Лявону выгляд радыё дзi-джэя)  i проста непрадказальныя. 

 Чарговае пытанне зачытвае Пiт: "Кем вы былi, калi не былi музыкамi?" Лявон: "Алезiс падказвае - "нiчтожэствам"...(i жартоўна паглядвае на мауклiвага ўвесь канцэрт Дземiдовiча)"

Наступныя пытанняі нават можна пакiнуць без каментарыяў, але цяжка прапусцiць:

"Лявон, што за бандыцкi прыкiд?" (датычыцца, пэўна, да Лужкоўскай

кепачцы Вольскага) "Вы не падскажыце, дзе здесь туалет, не магу ужо больш цярпець!" (На гэта усе рэзонна адказалi: "Вас туды не пусцяць!")

Пытанне да Юрася: "Цi ты цвярозы?"

"Зграйце, калi ласка песеньку: "Мама, я брацiка забiў, бо ён маскаль""

(No comments)

Апошнi канцэрт N.R.M. адбыўся на фестывалi Рок-кола 2002 у Наваполацку. Хлопцы за паўтары гадзiны свайго знаходжання на сцэне пасьпелi i разварушыць публiку да такой ступенi, што ажно трасьлiся сьцены, i пажартаваць наконт таго, што на белы танец "дамы запрашаюць кавалераў цi кавалеры кавалераў", i прадставiць некаторыя кампазiцыi з "Дома Культуры": "Тры чарапахi №2", "Маё пакаленне" i "Фабрыка". Калi надыйшоў час пакiдаць стэйдж, публiка анiяк не хацела адпускаць мiнiстраў. Гэта зразумела: па-першае, гэта адзiнае зьяўленне гурта ў горадзе з таго моманту, як у Рок-кола 1992 прыймала ўдзел Мроя, а, па-другое, калi яшчэ заскочаць? Нiчога N.R.M.-аўцам не заставалася рабiць, як паклiкаць Ляўкова, якi ўжо пайшоў са сцэны, назад i адыграць на бiс яшчэ адну песьню-"Худсавет", пасьля чаго клюб на працягу 10 хвiлiн гайдаўся ад апладысментаў i крыкаў, накшталт, "N.R.M.","Яшчэ", "Беларусь-Чэмпiён" i "Дзякуй". Анiса (Сяржук Анiшчанка-дырэктар Рок-кола) узнагародзiў хлопцаў за ўсё, што яны зрабiлi дзеля станаўлення беларускага року, дый проста за тое, што вытрывалi нас (публiку Рок-кола). 

I гэта, i ўсе астатнiя ўзнагароды былi атрыманы, безумоўна, заслужана,бо N.R.M.-сапраўдны шчыры рок, не скаваны анiякiмi штампамi, рамкамi, поўны эксперыменту, поўны пошуку свайго асабiстага твару, свайго асабicтага гучання, пры гэтым ён актыўна выкарыстоўвае нейкiя музычныя прыярытэты, ня гледзячы назад-а раптам гэта на нешта падобна? Падобна, дык падобна! Дзеля хлопцаў галоўнае-парыў. Адчулi, што вось гэтак трэба запiсаць песьню, запiсалi. Яны над аранжыроўкамi ня вельмi й сядзяць.

 I хацелася б скончыць словамi Пiта Паўлава:"Самае галоўнае - калi гурт з Беларусi, ён не павінен cпяваць па-ангельску, па-нямецку. А калi ён хоча спяваць па-расейску, трэба адразу ехаць у Маскву i быць расейскiм гуртом. Добрыя прыклады ёсць - Ляпiс Трубяцкi, Лепрыконсы. Калi яны жадаюць жыць тут i працаваць тут, трэба адразу ўсвядомiць сабе, хто ты ёсць. Гэта цяжка зрабiць у Вiцебскай вобласцi, таму што тут вельмi моцны уплыў Расеi. Але трэба зразумець - ты паходзiш з гэтай зямлi. Немагчыма дасягнуць поспеху за паўгады - гурту трэба нейкую iдэю пранесцi праз гады. Калi гэтай iдэi няма, гурт разваліцца у той момант, калi з'явяцца фiнансавыя недарэчнасцi."

